
卷一百五十 �

元史卷一百五十一

列傳第三十八

 � 卷一百五十二

薛塔剌海　高閙兒　王義　王玉　趙迪　邸順　王善　杜豐　石抹孛迭兒　賈塔剌　奧

敦世英　田雄　張拔都　張榮　趙天錫

薛塔剌海

薛塔剌海，燕人也，剛勇有志。歲甲戌，太祖引兵至北口，塔剌海帥所部三百餘人來歸，

帝命佩金符，為砲水手元帥，屢有功，進金紫光祿大夫，佩虎符，為砲水手軍民諸色人

匠都元帥，便宜行事。從征回回、河西、欽察、畏吾兒、康里、乃蠻、阿魯虎、忽纏、

帖里麻、賽蘭諸國，俱以礮立功。太宗三年，睿宗引兵自洛陽渡河，塔剌海由隴右假道

金、商，遂會師于（均）〔鈞〕州三峯山，[1]敗金師。四年，[2]破南京及唐、鄧、（

均）〔鈞〕、許諸州，取鄢陵、扶溝。四月卒。

子奪失剌，襲為都元帥，南攻江淮，有功。歲庚戌，卒。弟軍勝襲，憲宗八年，從世祖

攻釣魚山、[3]苦竹崖、大（林）〔良〕平、[4]青居山，破重慶、馬湖、天水，賜以白

金、鞍馬等物。中統三年，李璮叛濟南，又以礮破其城。至元五年，從圍襄陽。三月卒。

丞相阿朮欲以千戶劉添喜攝帥府事，子四家奴，年方十六，請從軍自效，帝壯而許之。

八年，始襲父爵。十年冬十二月，襄樊未下，[5]四家奴立砲攻之，明年正月，襄陽守呂

文煥降。繼從丞相伯顏南伐，十月，至郢州，先登。師既渡江，四家奴自鄭州下沿海諸

城堡，[6]至建康。十二年，授武節將軍。六月，與宋將夏貴戰于峪溪口，奪其船二百餘

艘。十一月，屠常州。十二月，取蘇州。十三年，攻鎮巢。七月，圍揚州，守臣李庭芝

棄城走，追獲之。九月，進階懷遠將軍，將兵平浙東諸郡。從征福建灤江，與宋兵力戰，

破之，獲戰艦千餘艘。十六年，進階鎮國將軍，鎮揚州。二十二年，改為萬戶。

高閙兒

高閙兒，女直人。事太祖，從征西域；復從闊出太子、察罕那演，連歲出征，累有功，

授金符，總管管領山前十路匠軍。

歲己未，憲宗憫其老，命其子元長襲其職，從世祖渡江攻鄂，還鎮隨州。至元二年，移

鎮季陽。五年，從元帥阿朮修立白河口、新城、鹿門山等處城堡，圍襄樊。七年，充季

陽軍馬總管。十年，從攻樊城，先登。十一年，從渡江，鼓戰艦上流，與宋人戰，殺三

百餘人，奪其船及鎧仗，以功賜虎符，陞宣武將軍。進兵丁家洲，與宋臣孫虎臣等大戰，

殺五百餘人，奪其船及鎧仗無算；敗夏貴于焦湖。從征常州，先登。又攻杭州。宋平，

護送宋太后至京師。以功進懷遠大將軍、萬戶。

二十一年，領軍二千，從太子脫歡征交趾，追襲交趾世子于大海口，奪其戰艦以還。二

十二年，陞安遠大將軍、季陽萬戶府萬戶。是年夏，復以兵追襲交趾世子于海之三叉口，

與敵軍合戰，中毒矢而死。

子滅里干，初直宿衞，襲父職，領兵鎮廣東，尋移戍惠州，平盜譚大獠、朱珍等。元貞

元年，移戍袁州，盜陀頭以眾犯境，悉剿除之。尋廣之南恩盜起，復領兵平之。還，沒

于袁州。贈懷遠大將軍、季陽萬戶府萬戶、輕車都尉、渤海郡侯。

王義

王義字宜之，真定寧晉人，家世業農。義有膽智，沉默寡言，讀書知大義。金人遷汴，

河朔盜起，縣人聚而謀曰：「時事如此，吾儕欲保全家室，宜有所統屬。」乃相與推義

為長，攝行縣事，尋號為都統。太師、國王木華黎兵至城下，義率眾，以寧晉歸焉。入

覲太祖，賜駿馬二匹，授寧晉令，兼趙州以南招撫使。是時兵亂，民廢農耕，所在人相

食，寧晉東有藪澤，周回百餘里，中有小堡曰瀝城，義曰：「瀝城雖小而完，且有魚藕

菱芡之利，不可失也。」留偏將李直守寧晉，身率眾保瀝城，由是全活者眾。

歲（己）〔乙〕亥，[7]金將李伯祥據趙州，木華黎遣義擣其城。會天大風雨，義帥壯士，

挾長梯，疾趨，夜四鼓，四面齊登，殺守埤者。城中亂，伯祥挺身走天壇寨，一州遂定。

木華黎承制授義趙州太守、趙冀二州招撫使。丁丑，大軍南取鉅鹿、洺州二城，還軍至

唐陽西九門，遇金監軍納蘭率冀州節度使柴茂等，將兵萬餘北行。義伏兵桑林，先以百

騎挑之，納蘭趨來迎戰，因稍却，誘之近桑林，伏起，金兵大亂，奔還，獲納蘭二弟及

萬戶李虎。戊寅，拔束鹿，進攻深州，守帥以城降。順天都元帥張柔上其功，陞深州節

度使、深冀趙三州招撫使。

金將武仙以兵四萬來攻束鹿，仙諭軍士曰：「束鹿兵少無糧，城無樓櫓，一日可拔也。」

盡銳來攻，義隨機應拒，積三十日不能下，大小數十戰皆捷。一夕，義召將佐曰：「今

城守雖有餘，然外無援兵，糧食將盡，豈可坐而待斃？」椎牛饗士，率精銳三千，銜枚

夜出，直擣仙營。仙軍亂，乘暗攻之，殺數千人。仙率餘眾遁還真定，悉獲其軍資器仗。

木華黎聞之，遣使送銀牌十，命義賜有功者。庚辰，拔冀州，獲柴茂，械送軍前，木華

黎、張柔復上其功，授龍虎衞上將軍、（武安）〔安武〕軍節度使，[8]行深冀二州元帥

府事，賜金虎符。

辛巳，仙復遣其將盧秀、李伯祥，率兵謀襲趙州，并取瀝城，率戰艦數百艘，沿江而下。

義具舟楫於紀家莊，截其下流，邀擊之。義士卒皆水鄉人，善水戰，回旋開闔，往來如

風雨，船接，則躍登彼船，奮戈疾擊，敵莫能當，殺千餘人，擒秀。伯祥退保瀝城，義

引兵拔之，伯祥西走，二子死焉。邢州盜號趙大王，聚眾數千，據任縣固城水寨，真定

史天澤集諸道兵攻之不能下。甲午，義引兵薄其城，一鼓下之，獲趙大王、侯縣令等數

人殺之，餘黨悉平。義乃布教令，招集散亡，勸率種藝，深、冀之間，遂為樂土云。

王玉〈忱附〉

王玉，趙州寧晉人。長身駢脅多力，金季為萬戶，鎮趙州。太師、國王木華黎下中原，

玉率眾來附，領本部軍，從攻邢、洺、磁三州、濟南諸郡，號長漢萬戶。從攻澤、潞諸

州，獨潞州堅壁不下，玉力戰，流矢中左目，竟拔其城。又破平陽，下太原、汾、代等

州。師還，署元帥府監軍，以趙州四十寨隸焉。

先是，金將武仙既降復叛，殺元帥史天倪。宋將彭義斌在大名，陰與仙合，玉從笑乃帶、

史天澤，攻敗武仙，生擒義斌，駐軍寧晉東里寨。仙遣人齎誥命，誘玉妻，妻拒曰：「

妾豈可使夫懷二心於國家耶！」仙圍之數匝，殺其子寧壽。玉聞之，領數騎突其圍，斬

X-GORB Books | zh.wikisource.org | CC BY-SA 4.0 3 / 16



元史/卷151

獲數百人而還。仙遣人追之，不敢進，皆曰：「王將軍膽氣驍雄，我輩非敵也。」仙乃

盡發玉先世二十七冢，棄骸滿道。玉從史天澤諸將，擊仙於趙州，仙糧絕，走雙門寨，

圍之。會大風，仙獨脫走，斬其將四十三人，真定遂平。加定遠將軍，權真定五路萬戶，

假趙州慶源軍節度副使。

有民負西域賈人銀，倍其母，不能償，玉出銀五千兩代償之。又出家奴二百餘口為良民。

中統元年二月卒，年七十。子忱。

忱字允中，幼讀書，明敏有才識。平章趙璧引見裕宗潛邸，語稱旨，命宿衞，掌錢穀計

簿。授山北遼東道提刑按察司副使。駙馬伯忽里數馳獵蹂民田，忱以法繩之。憲吏耿熙

言徵北京宣慰司積年逋負，計可得鈔二十萬錠。帝遣使覈實。熙懼事露，擅增制語，有

「并打算大小一切諸衙門等事」凡十二字，追繫官吏至數百人。忱驗問，知其詐，熙乃

款伏。裕宗薨于潛邸，忱建言：「陛下春秋高，當早建儲嗣。」平章不忽木以聞，帝嘉

納焉。

改河北河南道提刑按察副使。忱以江南人鬻子北方，名為養子，實為奴也，乞禁之。又

省部以正軍餘田出調發，忱言：「士卒衝冒寒暑，遠涉江海，宜加優恤。」皆從之。潁

州朱喜，嘗俘於兵，既自贖，主家利其貲，復欲以為奴。又有誣息州汪清為奴，殺而奪

其妻子及田宅者。獄久不決，忱皆正之。劾罷鎮南帥唐兀台，唐兀台結援大臣，誣奏于

帝，繫忱至京師，得面陳其事，世祖大悟，抵唐兀台罪。按察司改廉訪司，起忱為燕南

河北道肅政廉訪副使，累遷嶺南廣西、河東山西兩道肅政廉訪使，江陵、汴梁兩路總管。

至大（三）〔元〕年，[9]拜中奉大夫、雲南行省參知政事，未行，卒。

趙迪

趙迪，真定藁城人也。幼孤，事母孝，多力善騎射。金末為義軍萬戶。郡將出六鈞強弩，

立賞募能挽者，迪能之，即署真定尉，遷藁城尉，陞為丞。

太祖兵至藁城，迪率眾迎降。歲壬午，改藁城為永安（軍）〔州〕，[10]以迪同知節度

使事。嘗從帝西征，他將校豪橫俘掠，獨迪治軍嚴，所過無犯。

先是，真定既破，迪亟入索藁城人在城中者，得男女千餘人，諸將欲分取之，迪曰：「

是皆我所掠，當以歸我。」諸將許諾，迪乃召其人謂曰：「吾懼若屬為他將所得，則分

奴之矣，故索以歸之我。今縱汝往，宜各遂生產，為良民。」眾感泣而去。時兵荒之餘，

骸骨蔽野，迪為大塚收瘞。壬子歲卒，年七十。子七人，椿齡，真定路轉運使。

邸順〈〔琮〕〉[11]

邸順，保定行唐人，占籍於曲陽縣。金末盜起，順會諸族，集鄉人豪壯數百人，與其弟

常，築兩寨于石城、玄保，分據以守。歲甲戌，率眾來歸，太祖授行唐令。丙子，真定

饑，羣盜據城叛，民皆穴地以避之，盜發地而噉其人，順擒數百人殺之。朝廷陞曲陽為

恒州，以順為安撫使。

金將武仙據真定，帥眾來攻，順與戰，大敗之，賜金虎符，加鎮國上將軍、恒州等處都

元帥。庚辰，武仙屯兵于黃、堯兩山，順及弟常又擊敗之。時西京郝道章陰結武仙，抄

掠州縣，順擒道章殺之，仙退真定以自保。順從木華黎攻之，敗之於王柳口，仙遂棄真

定南走。以功，賜順名察納合兒，陞驃騎衞上將軍，充山前都元帥；弟常，賜名金那合

兒。

辛卯春，從太宗攻河南諸郡，招降民十餘萬，以順知中山府。己亥，佩金符，為行軍萬

戶，管領諸路元差軍五千人。從大軍破歸德府，留順戍之。丁未，駐師五河口，宋兵夜

襲營，順掩殺其眾，生獲十五人。癸丑，攻漣水。甲寅，舉部屬肖撤八、耨隣之功以奏，

上賜肖撤八、耨隣金銀符，仍隸麾下。丙辰春，順卒，年七十四。

子浹，襲職。己未，從世祖渡江，圍鄂州，有戰功。中統元年，世祖即位，浹以所部張

宣等十二人奏聞于朝，遂以金銀符賜之。三年，圍李璮，還守息州。至元十一年，賜虎

符，授金州招討副使，後又遷懷遠大將軍、金州萬戶。十三年，改襄陽管軍萬戶。三月，

以樞密院奏，行淮西總管萬戶府事，守廬州。

十四年，移龍興，仍管領本翼軍人。十五年，復為管軍萬戶，攻贛州崖石寨、太平岩賊

有功。十七年，陞鎮國上將軍、都元帥，鎮龍興諸路，兼管本萬戶府事，賜銀印。吉、

贛盜起，行省遷元帥府以鎮之。二十一年，元帥府罷，復為萬戶。二十三年，佩元降虎

符，為歸德萬戶，鎮守吉安。未幾，統領江西各萬戶，集兵七千戍廣東，凡二載。大德

三年卒，年七十七。贈輔國上將軍、北庭元帥府都元帥、護軍，追封高陽郡公，諡襄敏。

子榮仁，襲佩其虎符，為宣武將軍、歸德萬戶，鎮廣東惠州，感瘴疾，不任事。子貫襲。

貫卒，子士忠襲。士忠卒，子文襲。順族弟琮。

琮，太祖時從族兄行唐元帥常來降。歲乙酉，金降將武仙復據真定叛，琮敗之于黃臺。

癸巳，從元帥倴盞滅金于蔡，有功，真定五路萬戶選充總管府推官。尋奉旨，賜金符，

授管軍總押，管領七路兵馬，鎮徐州。宋兵入境，琮戰却之。己亥，從大將察罕攻滁州，

[12]力戰，流矢中臍，明年卒。

子澤襲，移鎮潁州。宋兵攻潁，澤戰敗之。至元四年，從元帥阿朮，克平塞寨及老鵶山。

十一年，從沙洋奪六艦，[13]皆論功受賞有差。十二年，授武德將軍、管軍總管，從攻

潭州及靜江，累官懷遠大將軍、管軍萬戶、郴州路總管府達魯花赤。二十二年，改授廬

州蒙古漢軍萬戶，尋遷潁州翼，會徽州績溪縣盜起，澤討平之。二十八年，移鎮杭州，

卒。子元謙，襲為潁州萬戶。元謙卒，子祺襲。祺卒，子忠襲。

王善〈子慶端附〉

王善字子善，真定藁城人。父增，監本縣酒務，以孝行稱。善資儀雄偉，其音若鐘，多

智略，尤精騎射。金貞祐播遷，田疇荒蕪，人無所得食，善求食以奉母。乙亥，羣盜蜂

起，眾推善為長。善約束有法，備禦有方，盜不能犯，擢本縣主簿。

戊寅，權中山府治中。時武仙鎮真定，陰蓄異志，忌善威名，密令知府李濟、府判郭安

圖之。己卯秋，濟、安張宴伏兵，召善計事。善覺，即還治眾，倉卒得八十人，慷慨與

盟，人爭自奮，遂誅濟、安。乃諭其黨曰：「造釁者，李、郭耳，餘無所問。」善夜臥

北城上，戒麾下曰：「勿以我累汝家，當取吾首獻帥府。」眾曰：「公何為出此言？我

輩惟有效死而已。」遂率眾來歸，授金符，同知中山府事。是年冬，以兵三百攻武仙，

仙遣將率精銳二千拒戰，善擒斬之。仙走獲鹿，委其佐段琛城守，復戰拔之，入據其城，

軍勢大振，自中山以南，降州郡四十二。

庚辰，遷中山真定等路招討使，尋加右副元帥、驃騎大將軍，屯藁城。壬午，陞藁城為

匡國軍，[14]以善行帥府事。癸未，進金吾衞大將軍、左副元帥。仙窮迫請降，詔命復

舊鎮。善奏：「仙狼子野心，終必反覆，請修城隍備之。」未幾，仙果叛，率眾來攻，

火及西門，善出戰，却之。仙使其部下宋元俘老幼四千人南奔，善追奪之，俾復故業。

仙自是不敢復入真定，其部曲多來降。丙戌，以功賜金虎符，仍行帥府事。

壬辰，從征河南，至鄭州。州將馬伯堅素聞善名，登陴大呼曰：「藁城王元帥在軍中否？

願以城降之。」善直前，免冑與語，伯堅果率眾出降。善令軍中秋毫無犯，民皆按堵，

願從善北渡者以萬計，授之土田，以安集之。丙申，兼河北西路兵馬副都總管。辛丑，

授知中山府事。屬縣新樂，地居衝要，迎送供給，倍於他縣，皆取於民。善均其勞逸，

所徵或未給，輒出家貲代輸，民德之。又放家僮五百人為民，咸懷其恩。癸卯卒，年六

十一。皇慶元年，贈銀青榮祿大夫、司徒，追封冀國公，諡武靖。子慶淵，為行軍千戶，

征淮南死；次慶端。

慶端字正甫，初為郡筦庫，進水軍提領，訓練士卒，常如臨敵。敗李璮於老僧口，以功

佩金符，為千戶。監築大都城。移戍清口，宋兵來攻，守將戰死，城欲陷，慶端拔刀誓

眾，裹創力戰，城得以全。羣盜四起，復擊走之。進武節將軍、管軍總管，領左右中衞

兵。從世祖北征，還，遷右〔衞〕親軍副都指揮使，[15]進侍衞軍都指揮使，建威武營，

以處衞兵，經畫田廬，使各安業。別立神鋒軍，親教以蹶張弩技，作整暇堂、（屏）〔

犀〕利局。[16]浚渠構室，如治家事。

至元十九年，改詹事丞，時有司欲就威武貸粟數萬石，濟饑民。裕宗在東宮，以問慶端，

慶端對曰：「兵民等耳，何間焉！」即命與之。帝嘗遣近侍夜出伺察，為邏卒所執，近

侍以實告，卒曰：「軍中惟知將軍令，不知其他。」近侍以聞，帝賞以黑貂裘。及親征

乃顏，命慶端以所部從，時年六十餘，與士卒同甘苦，晝則擐甲執兵迎敵，夜臥不解衣，

暇則俾士卒為軍市，自相懋遷。征東之功，慶端贊畫居多。

成宗即位，論翼戴功，拜金吾衞上將軍、中書（左）〔右〕丞，[17]行徽政副使，兼隆

福宮左都威衞使，進階資德大夫。大德二年，加榮祿大夫、平章政事、僉書樞密院事，

兼使如故。以疾卒。

杜豐

杜豐字唐臣，汾州西河人。父珪，以積德好施，鄉稱善人。豐少有大志，倜儻不羣，通

兵法。仕金，為平遙義軍謀克，佩銀符。太祖取太原，豐率所部來降。皇舅按赤那延授

兵馬都提控。從國王按察兒攻平陽，先登。克絳州、解州諸堡，招集流民三萬餘家。以

功賜金虎符，陞征行元帥左監軍。金人南遁，遂以豐守河北。

庚辰，上黨〔公〕張開以萬眾寇汾州，[18]豐率精騎五千敗之。從國王阿察兒，下懷孟，

破溫谷、木澗等寨，輒先登。攻洪洞西山，斬首六百餘級。攻松平山，破之，賊墮崖死

以萬計，獲生口甚眾。金將武仙等往來鈔掠平陽、太原間，行路梗塞。壬午，授豐龍虎

衞上將軍、河東南北路兵馬都元帥，便宜行事。遂破玉女、割渠等寨，俘獲千餘人。

丙戌，從按赤那延攻益都，金守將突圍出，豐戰扼之，斬首千級，捕虜二十人，益都下，

遂略地登、萊，降島民萬餘。己丑，以本部取沁州，由是銅鞮、武鄉、襄垣、綿（山）

〔上〕、沁源諸縣皆下。[19]辛卯，命豐撫定平陽、太原、真定及遼、沁未降山寨，皆

平之。乙未，陞沁州長官，長官者，國初高爵也。在沁十餘年，寬徭薄賦，勸課農桑，

民以富足。丁未，請老。丙辰，疾卒于家，年六十有七。沁人立祠，歲時祀焉。

子三人：思明，思忠，思敬。思敬事世祖潛邸，由平陽路同知累遷治書侍御史。阿合馬

敗，臺臣皆罷去，思敬以帝所眷知，獨留。出為安西路總管，僉陝西行省事，歷汴梁總

管，再入中臺為侍御史。時桑哥以罪誅，風紀為之振肅。未幾，拜參知政事，改四川行

省左丞，不赴，陞中書左丞。致仕，年八十六卒，諡文定。

石抹孛迭兒

石抹孛迭兒，契丹人。父桃葉兒，徙霸州。孛迭兒仕金，為霸州平曲水寨管民官。太師、

國王木華黎率師至霸州，孛迭兒迎降，木華黎察其智勇，奇之，擢為千戶。歲甲戌，從

木華黎覲太祖於雄州，佩以銀符，充漢軍都統。帝次牛闌山，欲盡戮漢軍，木華黎以孛

迭兒可用，奏釋之，因請隸麾下，從平高州。

乙亥，授左監軍，佩金符，與北京都元帥吾也兒分領錦州紅羅山、北京東路漢軍二萬。

又從奪忽闌（闇）〔闍〕里必徇地山東、[20]大名。比至洺州，城守甚堅，師不得進，

孛迭兒不避矢石，率眾先登，遂拔之。丁丑，從平益都、沂、密、萊、淄。戊寅，從定

太原、忻、代、平陽、吉、隰、岢嵐、汾、石、絳州、河中、潞、澤、遼、沁。

辛巳，木華黎承制陞孛迭兒為龍虎衞上將軍、霸州等路元帥，佩金虎符，以黑軍鎮守固

安水寨。既至，令兵士屯田，且耕且戰，披荊棘，立廬舍，數年之間，城市悉完，為燕

京外蔽。庚寅，朝太宗于行在所，賜金符。辛卯，從國王塔思征河南。癸巳，從討萬奴

於遼東，平之。

孛迭兒始從征伐，及後為將，大小百戰，所至有功，年七十，以疾卒于官。子糺查剌、

查茶剌。

賈塔剌渾

賈塔剌渾，冀州人。太祖用兵中原，募能用砲者籍為兵，授塔剌渾四路總押，佩金符以

將之。及攻益都，下之，加龍虎衞上將軍、行元帥左監軍，便宜行事。師還，駐謙謙州，

即古烏孫國也。歲己丑，[21]將所部及契丹、女直、唐兀、漢兵，攻斡脫剌兒城。塔剌

渾督諸軍，穴城先入，破之，即軍中拜元帥，改銀青（光）〔榮〕祿大夫。[22]從睿宗

入散關，略關外四州，經興元，渡漢江，略唐、鄧、申、裕諸州，鼓行而東，河南平。

陞金紫光祿大夫、總領都元帥。從大帥太赤攻徐、邳，平之。十六年，卒。

子抄兒赤襲，從諸王也孫哥、塔察兒南征。戊午，卒於軍。子冀驢襲，卒。

弟六十八襲。至元五年，諸軍圍襄樊。九年，六十八帥所部戍駱駝嶺一字城，立砲樊城

南，不發，以怠敵心，俄帥銳卒突出，攻其城西，破之。以功賜銀幣、鞍馬、弓矢。

十一年，諸軍南征，渡江。明年，加宣武將軍。宋常州守臣姚訔堅守不下，六十八發砲

摧其城壁，以納諸軍。宋援兵突至，力戰却之。常州既克，帥府令總新附砲手軍。臨安

降，加懷遠大將軍，從諸軍追宋二王至海，下三十餘城。十四年，加昭勇大將軍。十五

年，領南軍精銳者入衞，加輔國上將軍。十八年，論功，授奉國上將軍，管領砲手軍都

元帥。二十年，罷都元帥，更授砲手軍匠萬戶，佩三珠虎符。二十六年，卒。

奧敦世英

奧敦世英，女真人也。其先世仕金，為淄州刺史。歲癸酉，太祖兵下山東，淄州民奉世

英及弟保和迎降，皆授以萬戶。世英倜儻有武略，由萬戶遷德興府尹。時金經略使苗道

潤率眾欲復山西，世英與戰，克之，將盡殺所俘，其母責之曰：「汝華族也，畏死而降，

此卒伍爾，驅之死戰，何忍殺之耶！」遂止。世英從數騎巡部定襄，卒於軍。

保和由萬戶陞昭勇大將軍、德興府元帥，錫虎符，改雄州總管。尋以元帥領真定、保定、

順德諸道農事，凡闢田二十餘萬畝。改真定路勸農事，兼領諸署，賜居第、戎器、裘馬，

給戶，食其租。年五十六，致仕。保和四子：希愷，希元，希魯，希尹。

希愷襲勸農事，皇太后錫以錦服，曰：「無墜汝世業。」郡縣有水旱，必力請蠲租調，

民賴之。南征時，置軍儲倉于汴、衞，歲輸河北諸路粟以實之，分冬月三限，失終限者

死，吏徵斂舞法，民甚苦之。希愷知其弊，蠲煩苛而民不擾。尋以勸農使兼知冀州。希

愷至，為束約，健訟之俗為變。蒙古軍取民田牧，久不歸，希愷悉奪歸之，軍無怨言。

至元二年，遷順天治中。三月，改順德。又踰月，陞知河中府，秩滿歸調。時阿合馬專

政，官以賄成，希愷不往見之，降武德將軍，知景州，數月卒。

希元，彰德漕運使。希魯，澧州路總管。

希尹，中統三年，李璮叛濟南，世祖命丞相史天澤討之。希尹謁天澤，面陳利害，願擊

賊自效。試其騎射，壯之，命充真定路行軍千戶。與賊戰，矢無虛發，賊敗走入城中，

諸王哈必赤賞銀五十兩。希尹請築外城圍之，深溝高壘，俟其糧絕，不戰而坐待其困，

天澤從之。璮既就擒，至元十一年，樞密錄其功，自右衞經歷，六遷至同知廣東道宣慰

司事，卒。

田雄

田雄字毅英，北京人也。幼孤，能樹立，以驍勇善騎射知名，金末署軍都統。歲辛未，

太祖軍至北京，雄率眾出降。太祖以雄隸太師、國王木華黎麾下，從征興中、廣寧諸郡，

定府州縣二十有九，平錦州張鯨兄弟之亂，從攻柏鄉、邢、相。辛巳，從攻鄜、坊、綏、

葭諸州有功，木華黎承制授雄隰、吉州刺史，兼鎮戎軍節度使，行都元帥府事，平汾西

霍山諸柵。壬午，以木華黎命，授河中帥，聽石天應節制。

太宗時，從攻西和、興元諸州；又從攻夔、萬諸州。論功尤最，賜金符，授行軍千戶，

召為御前先鋒。頃之，使攻破楨州雷家堡。奉旨招納河南降附，得戶十三萬七千有奇，

民皆按堵，而別部將校縱兵虜掠，民惶懼悔降，雄力為救護，至出己財與之，民得免於

害。癸巳，授鎮撫陝西總管京兆等路事。時關中苦於兵革，郡縣蕭然。雄披荊棘，立官

府，開陳禍福，招徠四山堡寨之未降者，獲其人，皆慰遣之，由是來附者日眾。雄乃教

民力田，京兆大治。事聞，賜金符。定宗時，入覲于和林。以疾卒，年五十八。後追封

西秦王。

子八人，大明，襲職，知京兆等路都總管府事。

張拔都

張拔都，昌平人。歲辛未，太祖南征，拔都率眾來附，願為前驅，遂留備宿衞。從近臣

漢都虎西征回紇、河西諸蕃，道隴、蜀入洛，屢戰，流矢中頰不少卻。帝聞而壯之，賜

名拔都，自是漢都虎亦專任之。甲午，金亡，以漢都虎為砲手諸色軍民人匠都元帥，守

真定。漢都虎卒，無子，以拔都代之。及漢都虎兄子贍闍少長，拔都請于朝，歸其政而

終老焉。

子忙古台，從憲宗攻蜀釣魚山、苦竹二壘，冒犯矢石，屢挫而不沮，遂以勇敢聞。中統

元年，賜銀符，預議砲手軍府事。尋易金符，為行軍千戶，從征襄樊有功，卒。

子世澤襲，從丞相伯顏南征，大小十餘戰，皆有功。又從平廣西。明年，收瓊、萬諸州，

拜宣武將軍、行軍總管。未幾，遷副萬戶，加明威將軍。從鎮南王脫歡伐交趾，既還，

及再舉，將校舊嘗往者，許留恤之。有脫歡者，當行，適病，不能起，世澤曰：「吾祖

父以武勇稱，吾蒙其餘澤，荷國厚恩，當輸忠王室，增光前人，豈可苟為自安計耶！」

力請代之，凱還，人服其義云。

張榮

張榮，清州人，後徙鄢陵。歲甲戌，從（金）太保明安降，[23]太祖賜虎符，授懷遠大

將軍、元帥左都監。乙亥正月，奉旨略東平、益都諸郡。戊寅，領軍匠，從太祖征西域

諸國。庚辰八月，至西域莫蘭河，不能涉。太祖召問濟河之策，榮請造舟。太祖復問：

「舟卒難成，濟師當在何時？」榮請以一月為期，乃督工匠，造船百艘，遂濟河。太祖

嘉其能，而賞其功，賜名兀速赤。癸未七月，陞鎮國上將軍、砲水手元帥。甲申七月，

從征河西。乙酉，從征關西五路。十月，攻鳳翔，砲傷右髀，帝命賜銀三十錠，養病於

雲內州。庚寅七月卒，年七十三。

子奴婢，襲佩虎符、砲水手元帥，領諸色軍匠。太（祖）〔宗〕伐金，[24]命由關西小

口，收附金昌州等郡。乙未，金亡。[25]戊戌，授懷遠大將軍。癸卯三月，陞輔國大將

軍。甲辰二月，領蒙古、漢軍，守（均）〔鈞〕州。戊申九月，宋兵襲（均）〔鈞〕州，

奴婢拒戰，大敗宋師。己酉十一月，復與宋兵戰，流矢中右臂。中統三年卒，[26]年七

十五。

子君佐，襲佩虎符、砲水手元帥，戍蔡州。五年，都元帥阿朮命將砲手兵攻襄陽。至元

八年，調守襄陽一字城、槖駝嶺，攻南門牛角堡，破之。攻樊城，親立砲摧其角樓，樊

城破。十年，襄陽降。參政阿魯海牙以宋降將呂文煥入朝，奉旨召蒙古、漢人萬戶凡二

十人陛見，各以功受賜。帝親諭之，令還鎮。十一年，從軍下漢江，至沙洋。丞相伯顏

命率砲手軍攻其北面，火砲焚城中民舍幾盡，遂破之，賜以良馬、金鞍、金段。又以火

砲攻陽邏堡，破之。十二年，從大軍與宋將孫虎臣戰于丁家洲，復從丞相阿朮攻揚州，

是年冬，又從諸軍破常州。

十三年，陞懷遠大將軍，仍砲水手元帥。秋，君佐屯軍真、揚間，絕宋糧道。宋制置李

庭芝、都統姜才棄城走，揚州平，以君佐為安慶府安撫司軍民達魯花赤。十四年春，安

慶野人原及司空山天堂賊將攻安慶，君佐密察知之。時城中軍僅數百人，君佐命搤賊出

沒要道，賊不敢入，乃寇黃州。行省命君佐率眾復黃州，因以為黃州達魯花赤。十五年，

加鎮國上將軍，仍砲水手元帥。十九年，命率新附漢軍萬人，修膠西閘壩，以通漕運。

二十一年，兼海道運糧事，是年卒。

趙天錫〈賁亨〉

趙天錫字受之，冠氏人。屬金季兵起，其祖以財雄鄉里，為眾所歸。貞祐之亂，父林保

冠氏有功，授冠氏丞，俄陞為令。大安末，天錫入粟佐軍，補修武校尉，監洺水縣酒。

太祖遣兵南下，防禦使蘇政以為冠氏令，乃挈縣人壁桃源、天平諸山。歲辛巳春，歸行

臺東平嚴實。實素知天錫名，遂擢隸帳下，從征上黨，以功授冠氏令，俄遷元帥左都監，

兼令如故。

甲申，宋將彭義斌據大名，冠氏元帥李全降之，人心頗搖。天錫令眾姑少避其鋒，以圖

後舉，乃率將佐往依大將孛里海軍。未幾，破義斌于真定，授左副元帥、同知大名路兵

馬都總管事。李全在大名，結其帥蘇椿，納金河南從宜鄭倜，日以取冠氏為事，天錫每

戰輒勝。一日，倜自將萬人來攻，天錫率死士乘城，力戰三晝夜，倜度不能下，乘風霾

遁去。己丑，朝行在所，上便民事，優詔從之。戊戌，征宋，駐兵蘄、黃間，被病還，

卒于冠氏，年五十。子六人，賁亨嗣。

賁亨字文甫，襲行軍千戶。己未，從國兵渡江攻鄂，有功。至元五年，總管山東諸翼軍，

征宋，攻襄樊。賁亨出抄蘄、黃，以五百人拔野人原寫山寨，修白河新城。七年，偕元

帥劉整朝京師，命為征行千戶，賜金符，及衣帶鞍馬。攻樊城，冒矢石，擁盾先登，破

之。十一年，修東、西正陽城。三月，敗夏貴于淮，益以濟南、汴梁二路新軍。十二年

正月，從攻鎮江，[27]與宋將孫虎臣、張世傑大戰于焦山，殺掠甚眾。十三年，江南平，

以功陞宣武將軍。

十四年，授虎符、懷遠大將軍、處州路總管府達魯花赤。未行，適盜發澉浦，行省檄為

招討使，率兵平之。未幾，處州青田縣季文龍、章焱殺趙知府以叛，賁亨獲其黨，始知

七縣俱反，季文龍自署為兩浙安撫使，據處州天慶觀。賁亨率眾圍之，將騎士三百陣于

下河門。賊出戰，以精騎蹂之，遂棄城突圍散走，斬首三級，賁亨入城，乃招散亡，立

官府。章焱復合二萬眾來攻，陣惡溪南。賁亨分兵拒守，自將精銳亂流衝擊，屬萬戶忽

都台以援兵至，自巳至亥，賊方退，文龍溺死。忽都台以處即亂山為州，無城壁可恃，

且反側，欲屠之，賁亨曰：「我受命來監此郡，賊固可殺，良民何辜！」不從。將士虜

掠子女金帛，賁亨捕得倡率者杖之，仍各求所失還之，州民悅服。

十五年，龍泉縣張三八合眾二萬，殺慶元縣達魯花赤也速台兒，且屠其家。賁亨將騎士

五百往討，與賊將鄭先鋒、陳壽山三千餘人戰于浮雲鄉，斬首三百餘級。三八軍于縣西，

賊三戰俱敗，軍還，賊眾水陸俱設伏，賁亨擇步卒驍悍者使前，賊不敢近。既而衢州賊

陳千二聚二萬人，遂昌葉丙六亦聚三千人助之，賁亨前後斬首三千餘級，悉平之。十七

年，改處州路管軍萬戶。二十二年，還冠氏，卒，年五十七。

校勘記

↑ （均）〔鈞〕州　從道光本改。下同。

↑ 四年　按本書卷二太宗紀五年癸巳正月戊辰條、卷一二一速不台傳及金史卷一八哀宗

紀天興二年正月戊辰條，蒙古破金南京在元太宗五年。蒙史改「四」為「五」，是。

↑ 憲宗八年從世祖攻釣魚山　本證云：「案憲宗紀，八年戊午十一月，命忽必烈〈即世

祖〉統諸路蒙古、漢軍伐宋。九年七月，帝崩于釣魚山。世祖紀戊午冬十一月，禡牙于

開平東北。己未八月渡淮。九月朔，親王穆哥自合州釣魚山遣使以憲宗凶問來告。是攻

釣魚山者乃憲宗，非世祖。且事亦在九年也。」

↑ 大（林）〔良〕平　據本書卷六、九世祖紀至元三年十一月丙辰條、十三年十一月丙

午條、卷一三三拜延傳、卷一六五趙匣剌傳、卷一九七郭狗狗傳改。

↑ 十年冬十二月襄樊未下　下文有「明年正月，襄陽守呂文煥降」。按本書卷八世祖紀、

卷一二八阿里海牙傳，呂文煥請降在至元十年正月，此處「十年冬」當作「九年冬」。

↑ 師既渡江四家奴自鄭州下沿海諸城堡　按鄭州不沿海，且早為元有。此處史文有誤。

↑ 歲（己）〔乙〕亥　道光本與紫山集卷一八王義行狀合，從改。按後文有丁丑年。

↑ （武安）〔安武〕軍節度使　據紫山集卷一八王義行狀改正。安武軍原係宋冀州節度

軍額，金仍之。王義據冀州，故有此節度使銜。

↑ 至大（三）〔元〕年　據滋溪文稿卷二三王忱行狀、元文類卷六八王忱神道碑改。

↑ 改藁城為永安（軍）〔州〕　考異云：「案王善傳，壬午，陞藁城為匡國軍。董俊傳，

陞藁城縣為永安州，號其眾為匡國軍。永安乃州名，非軍名也。傳誤。」從改。

↑ 〔琮〕　據本書原目錄補。

↑ 己亥從大將察罕攻滁州　本書卷一二０察罕傳與青崖集卷五邸琮神道碑「己亥」皆作

「戊戌」，疑「己亥」誤。

↑ 從沙洋奪六艦　此句不文。牧庵集卷一七邸澤神道碑作「從拔新城、沙洋，下」，「

從戰青山磯，多所俘馘」。青崖集卷五邸琮神道碑作「戰青山磯，獲戰艦」。

↑ 陞藁城為匡國軍　按常山貞石志卷一五李冶王善神道碑作「陞藁城為永安州匡國軍」，

本書卷一四八董俊傳有「陞藁城縣為永安州，號其眾為匡國軍」。藁城以縣升州，非陞

縣為軍，「匡國」係節度軍額。此處「匡國軍」上當有「永安州」。新元史已校。

↑ 遷右〔衞〕親軍副都指揮使　據常山貞石志卷一七閻復王慶端神道碑補。蒙史已校。

↑ （屏）〔犀〕利局　道光本與常山貞石志卷一七王慶端神道碑、程雪樓集卷一七王慶

端墓碑合，從改。

↑ 中書（左）〔右〕丞　據常山貞石志卷一七王慶端神道碑、程雪樓集卷一七王慶端墓

碑改。

↑ 上黨〔公〕張開　據平遙縣志卷一一李鼎杜豐神道碑補。按金史卷一一八張開傳，張

開景州人，封上黨公。

↑ 銅鞮武鄉襄垣綿（山）〔上〕沁源諸縣　據本書卷五八地理志改。金史卷二六地理志

亦作「綿上」。

↑ 奪忽闌（闇）〔闍〕里必　本書卷一五０石抹也先傳作「脫忽闌闍里必」，卷一一九

木華黎傳作「掇忽闌」，元名臣事略卷一引東平王世家作「奪忽闌徹里必」。「闍里必」

，官名，「闇」字誤，今改。新元史已校。

↑ 歲己丑　己丑係元太宗元年，無攻斡脫剌兒城事。本書卷一太祖紀十四年己卯六月條

有「帝率師親征，取訛答剌城」。訛答剌即斡脫剌兒。蒙史改作「己卯」。

↑ 改銀青（光）〔榮〕祿大夫　按本書卷九一百官志、金史卷五五百官志，文散官有金

紫光祿大夫、銀青榮祿大夫，無「銀青光祿大夫」。後文云「陞金紫光祿大夫」，則此

處應為「銀青榮祿大夫」，「光」誤，今改。

↑ 歲甲戌從（金）太保明安降　考異云：「案石抹明安仕金未嘗為太保，此云金太保，

誤。」按明安稱太保在降蒙古之後。紫山集卷一六張榮神道碑作「明安太保」，本無「

金」字，據刪。

↑ 太（祖）〔宗〕伐金　據紫山集卷一六張榮神道碑改。蒙史已校。

↑ 乙未金亡　蒙史云：「金亡于甲子正月，舊傳乃云乙未金亡。如此大事，歲月猶差。」

按蒙史是，此傳紀年多與史實不符。

↑ 中統三年卒　按紫山集卷一六張榮神道碑云，子忠仁〈即奴婢〉卒于丁卯二月。丁卯

為至元三年，此作「中統」當誤。

↑ 十二年正月從攻鎮江　按本書卷八世祖紀至元十二年七月辛未條、卷一二八阿朮傳，

攻鎮江在七月，此處「正」當作「七」。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

